
ҚЫРҒЫЗ-ҚАЗАҚ ҚАРЫМ-ҚАТЫНАСЫНЫҢ ТАРИХНАМАСЫ

Карамендина М.Ө.1

1Ш.Ш. Уәлиханов атындағы Тарих және этнология институты, Қазақстан, Алматы.

Автор-корреспондент: E-mail: karamendina70@mail.ru 

Түйіндеме. Бұл мақалада туыстас, бауырлас қазақ пен қырғыз халықтарының ортақ 
этникалық байланыстарына, шежірелеріне, жауға қарсы бірлескен күрестеріне т.б.
қатысты зерттелген мәселелер тарихнамасы жазылған. Қырғыз-қазақ өзінің қарым-
қатынас бастауын өткен ғасырлар қойнауынан алады. Олардың күні бүгінге дейін 
жалғасқан өзара байланысының негізі түркілік шығу тегі, ортақ тілі, ділі мен діні, әдет-
ғұрыптары болып табылады. Қырғыз бен қазақ арасындағы этникалық байланыстар, 
тек атаулары бойынша сәйкес келетін ру-тайпалары туралы т.б. қырғыз-қазаққа ортақ 
тарихнамалық зерттеушілердің еңбектеріаталып, ғалымдардың өзіндік пайымдары 
ашылады. Сонымен қатар саясатқа байланысты бұрмаланып жазылған, екі елге ортақ 
болған қыпшақтарға қатысты жазылған еңбектер аталады. Сондай-ақ қырғыз-қазақ 
этнографиясы жайында, халық ақындарының ұқсас жыраулық табиғатына қатысты, 
Кенесары Қасымовтың ұлт-азаттық күресіне қатысты зерттеулер тарихнамасына 
тоқталады.

Кілт сөздер: қырғыз, қазақ, тарихнама, туыстас, шежіре, көшпенділер, «Манас» 
эпосы, ұлт зиялылары, әдеби бастаулар, Aлаш азаматтары.

МРНТИ 03.20.00.

ИСТОРИОГРАФИЯ КИРГИЗ-КАЗАХСКИХ ВЗАИМООТНОШЕНИИ

Карамендина М.О.1

1 Институт истории и этнологии им. Ч. Валиханова. Казахстан. Алматы.

Автор-корреспондент E-mail:karamendina70@mail.ru

Аннотация. В этой статье говорится об историографии исследованных проблем, 
касающихся общих этнических связей, летописей, совместной борьбы против общих 
врагов и т.д. родственных казахских и киргизских народов. Казахско-киргизские связи 
берут начало из глубин прошлых столетий. В основе их связей, продолжающихся по сей 
день лежит общее тюркское происхождение, общность языка, вероисповедания и обычай. 

Этнические связи между казахами и киргизами только о совпадающих по названию 
родах и племенах, а также труды об общих для обоих народов кипчакских, о которых 
раньше были представлены искаженные материалы. Наряду с этим об этнографии киргиз-
казахов, труды о поэзии народных поэтов. Историография исследований касающиеся 
народно-освободительной борьбы Кенесары Касымова. Будут отмечены труды 
исследователей историографии, общей киргизо-казахским народам, будут оглашены 
мнения ученых.

Ключевые слова: киргиз, казах, историография, родственные, летопись, кочевники, 
эпос «Манас», интеллектуалы нации, литературные истоки, граждане алаш.

IRSTI:03.20.00

HISTORIOGRAPHY OF KIRHGIZ-KAZAKH RELATIONS

Karamendina M.O.1

1Sh. Valikhanov Institute of History and Ethnology. Kazakhstan. Almaty.

Corresponding author E-mail:karamendina70@mail.ru.

Abstract: Historiography of research of ethnic links, chronicles, joint fight against 
common enemies of relatively Kazakh’s and Kirghiz’s peoples is described in this article. 
Kazakh and Kirghiz connections start in deep antiquity. Their ties, which continue to this day, 
are based on a common Turkic origin, a common language, religion and custom. Proceedings 
of historiography researchers, common for Kazakh and Kirghiz’s peoples will be noted, 
scientific opinions of scholars will be announced.

Кіріспе. «Орта Азия қазақтарының киелі жерлері (Қырғызстан, Тәжікстан, 
Түркменстан, Қарақалпақстан)» атты ғылыми жоба бойынша қазақтың Қырғызстандағы 
қасиетті орындары мен тарихи ортақ тұстарын зерттеу бірден-бір мақсатымыз болып 
табылады. Бауырлас осы екі елдің тарихи ортақ тұстарын көрсетіп тарихнамалық 
зерттеу жүргізу – мақаланың басты нысаны болып табылғандықтан жобамыздың 
жұмысын қазақ-қырғыз қарым-қатынасының тарихнамасын зерттеуден бастадық. 
Талай азапты жолды бірге кешкен қазақ-қырғыз халықтарының тарихи тағдыры ортақ. 
Мақалада қазақ пен қырғыз қарым-қатынасындағы ортақ мәселелердің зерттелу деңгейі 
анықталады және осы мәселе ауқымында жаңа тың деректер ұсынылады. 

Методология. Қазақ-қырғызға қатысты ортақ мәселелердің зерттелу деңгейін 
және зерттелмеген тұстарын анықтауда тарихнама ғылымының методологиялық 
негіздері қолданылды. Ғылымдағы тарихилық, әлеуметтік қағидалармен қатар тарихи-
салыстырмалы, мерзімділік, сипаттап баяндау әдістері пайдаланылды. 

Талқылау. Мал шаруашылығымен айналысатын қырғыз-қазақ сияқты көшпелілерді 
зерттеген Ресей отаршылдарының жұмыстары ХIХ ғасырда көбейе бастайды. ХIХ–
ХХ ғасырларда Ресейдің Қазақ даласын отарлау кезеңіндегі әр түрлі шараларды 
іске асыруға бағытталған еңбектеріндегі сараптамалық мазмұнынан гөрі олардың 
тарихи-этнографиялық құндылықтары басым. Оған Н. Аристовтың «Опыт выяснения 
этнического состава киргиз-казаков большой орды и каракиргизов на основании 
родословных сказаний...», Л. Мейердің «Киргизская степь Оренбургского ведомства», 
А. Левшиннің «Описание киргиз-кайсацких или киргиз-казачьих Орд и степей» 
(Левшин,1832), Н.  Гродековтың «Киргизы и каракиргизы Сыр-Дарьинской области» 
(Гродеков, 1889), П.  Небольсиннің «Очерки торговли России со странами Средней 
Азии, Хивой, Бухарой и Кокандом со стороны Оренбургской линии» (Небольсин, 1852), 
А.А. Кастаньенің «Древности Киргизской степи и Оренбургского края» (Кастанье, 
1910), С.М.  Абрамзонның «Киргизы и их этногенетические и историко-культурные 
связи» (Абрамзон, 1971), А.Е. Алекторовтың «Киргизы-казахи: исторический очерк» 
(Алекторов, 1900), И.Г.  Андреевтің «Описание Средней орды и киргиз-кайсаков» 

(Андреев, 1998), В.В. Вельяминов-Зерновтың «Исторические известия о киргиз-кайсаках 
и сношениях России с Среднею Азиею со времени кончины Абуль-хаир хана (1748-
1765 гг.)», И. Словцевтің «Путевые записки, введенные во время поездки в Кокчетавский 
уезд, Акмолинской области в 1878 году» (Словцев, 1881), Л. Костенконың «Очерки 
Семиреченского края» (Костенко, 1872) т. б. еңбектерін атап өтуге болады. 

Негізгі бөлім. Халықтың шығу тегін, таралуын баяндайтын тарихи ғылымның 
бір тармағы – шежіре. Қазақ пен қырғызға ортақ тарихының бастауы болатын 
шежіре еңбектер жазған ғалымдар қатарында Ш.Уәлихановтың «Қырғыз шежіресі», 
Ш. Құдайбердіұлының «Түрік, қырғыз-қазақ һәм хандар шежіресі», М. Тынышпаевтың 
«Генеалогия киргиз-казахских родов», «Происхождение киргиз-казаков и история 
образования Казахского ханства», Х. Арғынбаев, В. Востров, М. Мұқановтардың 
«Қазақ шежіресі хақында», қырғыз зерттеушілері: Ш. Ураимовтың «Роль санжыра в 
исследовании истории кыргызского народа», С.А. Аттокуровтың «Кыргыз санжырасы», 
М.  Иманалиевтың «Кыргыз санжырасы», С. Закировтың «Кыргыз санжырасы» 
т.б. еңбектері ерекше. М. Тынышбаев әмбебап ғалым ретінде тарих, археология, 
этнография мәселелері бойынша ғылыми-зерттеу жұмыстарымен айналысты, сан-
салалы өлкетанушылық еңбектер жазып, сол еңбектері арқылы Ш. Құдайбердіұлының 
шежірешіл үлгісін жаңа сатыға көтерді (Нұрпейісов, 2006:61). Шәкәрім   
Құдайбердіұлының шежіресі бойынша: «...кейін біздің Жошы ұлысындағы аталарымыз 
Жошы нәсілінен Өзбек хан мұсылман болғанда, барша Жошы ұлысы өзбек атанып, 
онан кейін Әз Жәнібек ханға еріп, Ноғай ханнан бөлінгенде қырғыз, қазақ атанған 
елміз. Ол кезде ол атпен атанған ел жалғыз ғана біздің үш жүздегі қазақ емес, көп 
ел еді. Оның көбі отырықшы өмірге кіріп, әр жерге барып бірталайы ноғай, башқұрт 
атанып, бірталайы өзбек, сарт атанып кеткен. Ақырында қазақ деген ата бізде қалған» 
(Құдайбердіұлы, 1991:21). Осы күнгі қырғыздың көбі ескі орны Алатаудың күнбатыс 
тұмсығына жақын Сынтас асуынан шыққан, Памирдің таулы жотасында. Олар оң-
сол деп екі бөлек. Рулары: бұғұ, сарбағыс, солты, шерік, бағыш, саяқ (Құдайбердіұлы, 
1991:36). Қырғыз шежіресінде, әсіресе, Т.  Алымбековтың «Қырғыздардың шығуы» 
атты қолжазбасында Төле би, Абылай хан заманынан сыр шертетін біршама қызықты 
мағлұматтар баяндалады (ҚырРҰҒАҚ).

Қазақ және қырғыз халықтарының арасындағы этникалық байланыстар туралы 
бірден-бір тарихи дерек көзі батырлар жыры болып табылады. Бар өнерін бармақтың 
басы мен тілдің ұшына қондырған қырғыз бен қазақтың осыдан 1000 жыл бұрынғы 
шежіресі - «Манас» эпосы. Одан бері таратсақ, Оғыз ханнан Алаша хан, одан Байғұр 
хан, одан Бабыр хан, одан Тобей хан, одан Көгей хан тарады. Көгей ханнан Нуғай туады 
(Шаханов, 1995: 4). 1503 ж. тәжік тіліндегі «Маджму ат-таварих» (тарих жинағы) атты 
шығармада қыпшақтың және қырғыздың шығу тегі жөніндегі Ферғана мен Тянь-Шань 
аңыздары берілген. Онда «Манас» эпосынан бірнеше эпизодтар бар. «Маджму ат-
таварихта» берілген «Манас» эпосы жөніндегі эпизодтарда кейіпкерлер әр түрлі заманда 
өмір сүрген нағыз адамдармен бірге жүріп-тұрып жататындығы қызықты. Мысалы, 
эпостағы кейіпкерлермен бірге тарихта болған адамдардың есімі аталады: Абака-хан 
– Иранның 1265–1282 жылдардағы билеушісі, Темірлан – 1336-1405 жылдарда өмір 
сүрген, Тохтамыс-хан (1406 жылы өлген) – Алтын Орданың ХІҮ ғасырдағы билеушісі 
т.б. (Маджму ат-таварих). А. Ақаев: «Моңғолия даласынан біздің жеріміз арқылы 
шығыстан Атлантика теңізіне дейін, батыстан ғасырлар бойы көптеген әскерлер өтіп 
тұрған. Ежелгі қырғыз жерінен жаңа эраның І ғасырындағы ғұндардың бастауымен 
халықтың ұлы көші басталып, Рим империясының күйреуімен аяқталғаны осыған 
байланысты деп ойлаймын. Ғалымдар қандай мемлекеттің болмасын зерттелмей қалған 
«ақтаңдақтары» мен жұмбақтары аз емес екенін біледі. Осындай жағдайлар біздің 
тарихымызда да бар», - дейді (Ақаев, 2003:3). 

Қырғыз халқының тарихи шежіресін толығынан жазып алуға ерекше көңіл 
бөлген және сол шежіре бойынша халық жырында айтылатын ескі заманның алыбы 
ер Манастың қай ұлыстан шыққанын анықтауға, оның қай кезде болғанын бірінші 
рет айыруға көп ой жұмсаған Шоқан Уәлиханов болатын. Абылғазы шежіресіндегі: 
«Қырғыздар оғыздан таралды» деген анықтауға үңіле қарап, ол қырғыз халқы ортасынан 
соған орай аңыздар іздейді. Ш. Уәлихановтың «Жоңғар очерктері», «Дневник поездки 
на Иссыккуль», «Записки о киргизах» атты еңбектерінде «Манастан» алынған қажетті 
ақпараттарды пайдалануға тырысып, қырғыздардың ноғайлармен байланысын шынайы 

атап өтті (Уәлиханов, 1984:306). 1856 жылы «Манас» эпосынан Ш. Уәлиханов жазып 
алған үзіндісі жоғалып қалған болатын, тек 1959 жылы ғана Ә. Марғұлан бұл жазбаны 
Ленинградтың мұражайынан тауып алады. Қырғыз халқының «Манас» эпосы туралы 
ғылыми зерттеулер ісінің дамуына үлес қосқан Ә. Марғұлан «Шоқан және «Манас» 
атты монографиясын жарыққа шығарады. Ол эпоста өмір шындығы, жырдың шығу тегі, 
дәуірі, кейіпкерлері мен көркемдік кестесі және манасшылардың жырды жетілдірудегі 
қызметі т.б. жөнінде ғылыми маңызы жоғары пікірлер айтты (Марғұлан, 1959). 1866-
1907 жж. көптомдық «Түрік тайпаларының халық әдебиетінің үлгілері» топтамасымен 
В.В.  Радловтың көмегімен 1885 жылы «Манас» эпосы жарыққа шығады. Кітаптың 
алғысөзінде В. Радлов «Жолайхан» және «Ертөстік» аңыздарының «Манас» эпосына 
жанасатынын айтып, мәтінде оларды бөліп қояды. Расында «Манас» персонаждары 
қазақтың «Ер Төстік» ертегісіндегі Төстік, «Ер Көкше», «Ер Қосай», Джамгыршы 
т.б. сияқты дербес туынды кейіпкерлері болып шығады. Жырда Манас 32 жасында 
Алтайды мекендеген қырғыздардың қалың көшін бастап Алатауға көшкенде көштің 
оң қанатын бастап Ер Көкше келе жатады. Ұлы жорыққа аттанарда Манастың 
жанынан тағы да қазақ досы табылады. Бір туған қырғыздың басына қиямет-қайым 
күн туғанда Арқадан Ер Көкшенің көмекке қалың қолымен алып-ұшып жетуі ежелгі 
бауырластықтың жарқын көрінісі демеске амалың жоқ (Образцы, 1885:8). Ә. Марғұлан 
«Ер Көкше мен Ер Қосайдан тарайтын уақ тайпасына кіретін рулар: сарыбағыс, сарман, 
сарша, шұға, бидалы, жақсары, бейімбет. Мұнда аталған рулардың көпшілігі бар. 
Оның үстіне, бұл шежіредегі Бейімбет «Манас» жырындағы кейіпкердің бірі, қырық 
шораның ең кішісі болып айтылады. Уақ тайпасындағы сарбағыс пен қырғыздың 
сарыбағышы түу баста бір ел болу керек. Бұл шындықтар қырғыз бен керей, найман 
жұрттары түу баста бір арнадан шығып, бірге тіршілік етіп, сыртқы жауға бірігіп 
қарсы тұрған елдер екенін көрсетеді. Жыр мұны осылай сипаттайды», - дейді 
(Марғұлан, 1959:77). Б. Солтоноевтың «Манас» зерттеуінде «Қырғыздар «Манас», 
«Қосай», «Көкетайдың асы», «Ер Төстік» сияқты жырларды есте сақтап, әнге қосады» 
делінген (Солтоноев, 2003).Демек «Манас» жырының ауқымды жинаушылары мен 
зерттеушілерін, аудармашыларын атап өтетін болсақ: Ш.Ш. Уәлиханов, В.В. Радлов, 
М.О. Әуезов, Ш. Айтматов, В.М. Жирмунский, Ә. Марғұлан, А.Н. Бернштам, Каралаев, 
Саянбай мен Абдурахманов, К. Маликов, С. Липин, У. Джакишева, Н.Н. Берков, 
С.М. Абрамзон, Л. Пенковский, Тоголок Молду, И.А. Батманов т.б. Эпосты жариялап 
зерттеу өте маңызды болып табылады, себебі эпос түркі халықтарының тарихы мен 
мәдениеті бойынша бай дереккөз екені белгілі (Жиренчин, 1987:62). Осы күні «Манас» 
эпосының орыс, қырғыз және КСРО халықтарының басқа тілдерінде жариялануы, 
сондай-ақ ол туралы 700-ден аса атаулар мақалалар, брошюралар мен кітаптарды 
құрайды. Қырғыз тарихшысы И. Молдобаев қырғыз халқының эпостық жырлары 
Манасты және «Жаныш пен Байыш» эпостарындағы қазақ және қырғыз халықтарының 
этникалық байланыстарын зерттеп анықтаған болатын (Молдобаев, 1995: 11). «Манас» 
эпосында моңғол дәуірінен көп заман ілгері жасаған, қазіргі кезде қазақ руларының 
негізін құрайтын Ұлы жүзден - үйсін, жалайыр, қаңлы, Орта жүзден – арғын, қыпшақ, 
керей, найман, уақ, қоңырат, Кіші жүзден – алшын, шеркеш, кердері, тама, төлеу, 
керейіт тайпалары Алтайдан Алатауға, Жетісудан Бежинге дейінгі аралықты қамтыған 
ұлы жорыққа, қанды қырғын мен ұлан-ғайыр асқа, торқалы тойға, топырақты өлімге 
қырғыз жұртымен бірдей ат салысады (Шаханов, 1995:9). Ж. Артықбаевтың айтуынша: 
Түркі халықтары арасында этникалық байланыстары жағынан қазақ халқына ең 
жақын халықтардың бірі қырғыздар болды. Мұны кезінде көптеген зерттеушілер атап 
өткен болатын. Бірақ қазақ-қырғыз халықтарының арасындағы этникалық байланыстар 
туралы мәселе көп уақыт бойы екі халықтың ортақ этнонимдерін анықтаумен шектеліп 
келді (Артықбаев, 2003). 

Қазақ және қырғыз халықтарының арасындағы этникалық байланыстарды 
неғұрлым тереңдете зерттеген ғалымдардың қатарына С.М. Абрамзон «Киргизы и 
их этногенетические и историко-культурные связи», К.И. Петров және 
И.Б. Молдобаевтарды жатқызуға болады. Расында қазақ халқының құрамындағы 
арғын, қыпшақ, қоңырат, қатаған, найман, қаракесек және т.б. ру-тайпаларды қырғыз 
арасынан да көреміз. И. Молдобаевтың айтуына қарағанда қырғыз бен қазақ арасында 
тек атаулары бойынша сәйкес келетін ру-тайпалардың өзі оннан асады. Бұлардың 
қатарына қыпшақ, қоңырат, найман, жәдігер, қатаған, дулат, ноғай, алшын (алақшын), 

сары, сары үйсін, абақ, таздар, итемген, ағынай балықшы, қызылқұрт және т.б. ру-
тайпалар жатады (Молдобаев, 1995:24). Ш. Құдайбердіұлы: «Әз Жәнібек ханға еріп 
қазақ атанған елдің қазақ атанбай тұрып бөлінген арғын, найман, керей, қаңлы, 
қыпшақ, үйсіндегі дулат деген сықылды туысқандары көп. Жер жүзіндегі түрік нәсілді 
жұрттардың көбінің ішінде бар және қазақ атанған соң да көбі бөлініп, ноғай, башқұрт, 
өзбек атанып кеткен. Мұндағы үш жүздің қазағы атанып жүрген ел сонан қалған біраз 
ғана кісінің нәсілі» дейді (Құдайбердіұлы, 1991:23).

Е.С. Альчикеновтің «ХҮ-ХҮІ ғасырдағы қырғыз-қазақ халықтарының арасындағы 
саяси және этникалық байланыстар» атты мақаласында былай делінген: ХҮ-ХҮІ ғғ. 
Тянь-Шань аумағындағы қырғыздарға келер болсақ, ХҮІ ғасырдың басына қарай қырғыз 
халқының этникалық құрамы әбден тұрақтанған еді. Осы ХҮІ ғасырдың басынан 
бастап қырғыздар Моғолстан мен көршілес Қазақ хандығының саяси өміріне және 
Қырғызстан аумағындағы саяси оқиғаларға өз атымен белсене қатысады. Қырғыз КСР 
тарихы бойынша: Моғол феодалдары мен шайбанидтердің агрессиялық жорықтарына 
қазақтар мен қырғыздар қазақ ханы Хақназардың басқаруымен бірлесе отырып күрес 
жүргізеді. Хақназар хан тарихи деректерде қазақтар мен қырғыздардың патшасы деп 
аталған. Қырғыз феодалдары түрік-моңғол дәстүрі бойынша Мұхаммед қырғыздың 
өлімінен кейін қазақ хандары Тахир, Хақназар және олардың мұрагерлерінің билігін 
мойындаған. Моғолдар мен шайбанидтердің кейбір жекелеген жеңістеріне қарамастан 
Оңтүстік Шығыс Қазақстан мен Қырғызстанды жаулап алу ниеті іске аспады. ХҮІ 
ғасырдың бірінші жартысында қырғыз феодалдары моғол үстемдігіне қарсы күресте 
қазақ хандығынан қолдау таба отырып, қазақ хандарының Сыр бойындағы сауда 
орталықтары үшін Шайбанидтермен жүргізген күресіне барынша көмек көрсетті 
(Қырғыз КСР тарихы, 1984: 448). Хақназар тұсында қазақтың әкімшілік-территориялық 
басқару жүйесі құрылған уақытта қырғыздың біздің ішімізде жүргені Б. Солтоноевтың 
«Қызыл кыргыз тарихы» кітабынан белгілі: Қырғыздың Көкім сияқтыкөсемдерін 
осыдан кейін біз Еңсегей бойлы Есім хан жанынан көреміз. Қазақ-қырғыз шежірелерінің 
мәліметтеріне қарағанда қазақтың Еңсегей бойлы ер Есім ханы (1598–1628) тұсында 
қазақ-қырғыз келісімі түзіліп, қырғыздың Көкім биі Ташкенттің алты қақпасын 
басқарып тұрады. Қырғыздың оң қанатының басшысы, өз заманындағы белгілі саяси 
қайраткер Көкім би Есім ханды хан көтеруге белсене қатысады (Махаева, 2015:18). 
Қазақ-қырғыз саяси байланыстарындағы Есім салған жол Тәуке ханның тұсында одан 
әрі дамыды. С. Сейфуллиннің дерегі бойынша: Тәуке хан Ташкент ауданында тұрады... 
Оның тұсында бірігіп өмір сүрген: қазақ, қырғыз, қарақалпақтардың ірі руларында 
билік жүргізген алты ірі бидің аты шығады. Ұлы жүзде Төле би, Орта жүзде 
Қазыбек би, Кіші жүзде Әлім ұрпағынан Әйтеке би, Қырғызда – Көкім би, Қарақалпақта 
– Сасық би, Қатағанда – Жайма, басқа уақ рудан тағы бір би (Сейфуллин, 1964: 
40). Қазақ, қырғыздың жағалай ел болып қонуына Ұлы жүздің төбе биі – Төле би 
Әлібекұлы көп еңбек сіңірген. Қазақ пен қырғыз халқының «ауылы аралас, қойы 
қоралас» дейтін сөз тіркестері де осы тұсты меңзесе керек. 

ХҮІІ ғасырдан бастап ХҮІІІ ғасыр ортасына дейін түркі тілдес, бауырлас халықтар 
– қазақтар, қырғыздар, қарақалпақтар мен өзбектер жоңғар шапқыншылығының 
шабуылына жиі ұшырады. Жоңғар басқыншыларына қарсы бірлескен күрес барысында 
талай қазақ, қырғыз батырлары бір-біріне үзеңгілес жолдас қана емес, қимас дос-
жаранға айналды. Мысалы, Райымбек батырдың қырғыз манаптарына жасаған ізгі 
істері туралы Қ.  Бопаевтың еңбегінен оқимыз (Бопаев, 1993). ХҮІІІ ғасырдың орта 
шенінде қырғыздарда ру-тайпалық қарым-қатынас қалыптасып, ХХ ғасырға 
дейін сақталды. Қырғыз руларын старейшин-ақсақалдар басқарып отырған. Ру 
старейшиндерінің қызметі негізінде тайпалық кеңес құрылды. Адам саны молырақ 
үлкен тайпаларды манап-көсемдер басқарды. ХІХ ғасырда қырғыздар Қоқан хандығына 
тәуелді болып қалады. Мұның өзі қырғыз халқының әлсін-әлсін ұлт-азаттық көтеріліске 
шығып тұруына әкеліп соқты (Қабылдинов, 2008:90). Осындай «У ішсең руыңмен» 
дейтін көшпелі қоғамды жою мақсат еткен империя туралы М. Қойгелдиев: «Ресей 
билігі Жетісу мен Солтүстік Қырғызстанды алу барысында өзін тәжірибелі отарлаушы 
ретінде көрсетті. Ең негізгісі халықтың бас көтерер төрелері мен билері, манаптарын 
сылап-сипап бауырына тартып, түрлі әскери атақтарын, сый-сияпатын берді. Орыс 
билігінің бұл стратегиялық әдісі өз нәтижесін берді. Өзін ақтады. Орыс әкімшілік 
орындары «рулық негізді» жоюды көздеді», - дейді (Қойгелдиев, 2004:191). 

Саясатқа байланысты тарихымыз бұрмаланып та жазылды. Мысалы, 1985 жылы 
Б.  Кебекова «ХІХ кылымдын аягы ХХ кылымдын башында кыргыз, казак тарыхында 
көп окшош жагдайлар болгон. Түндүк, түштүк кыргыздары, улуу жүз жана орто 
жүз казактарының жарымы Кокон кандыгына карап, эки эл тең саясий-социалдык 
көз карандылыкта эзилип келген» десе (Кебекова, 1985:6), 2007 жылы А. Махаевада 
«ХІХ ғасырдың басындағы Қоқан хандығы Қазақ пен қырғыз арасында мұсылман 
дінін уағыздауда, мұсылман мәдениетін таратуда өзіндік рөл атқарды. Қоқан хандығы 
тұсында қазақ, қырғыз жерінде көптеген бекіністер бой көтерді, мектеп, медреселер, 
мешіттер салынды. Қазақтар мен қырғыздар қоқандықтармен бірге түркі-мұсылман 
әскерін құрап, 1860 ж. Ұзынағаш шайқасына қатысты. Қоқан хандығы қыпшақтар 
субэтносының қазақ-қырғыз қарым-қатынасында алар орны бар. Қыпшақтардың 
билігі хандықта 1842-1852 және 1863-1865 жылдары орнады. Олардың билігі тұсында 
қазақ-қырғыздың беделді кісілері қоқандық лауазымдарды көбірек алды»,- делінген 
(Махаева, 2007: 322-324). 

Қазақ және қырғыз жеріндегі Қоқан әскерінің басым бөлігі атты қыпшақтардан 
тұрған. Жергілікті жұрт оларды қыпшақтар немесе «Ташкендіктер» деп атаған 
(Қойгелдиев, 2004:50). Қазақ-қырғыз сияқты көшпелілер тарихында қыпшақтардың 
маңызы зор ғой. Сонау ХІ –ХҮ ғасырларда көшпелі қыпшақтар араб, грек, үнді, 
қытай, парсы, славян елдерінің басқарушы династияларының шын мәнінде «зәресін 
ұшырған». Ержүрек жауынгер қыпшақ Үндістандағы Дели сұлтанын құруды өз 
ынтасымен қолына алды. Мысырдағы Мамлюк мемлекетін бірнеше ғасыр бойы 
басқарды. Олар Азербайжанды да басқарды, Асенид-қыпшақтар Болгарияның патша 
тағында жүздеген жылдар бойы отырған. Қолбасшы қыпшақтарды қытай билеушілері 
өзінің саны көп армиясын басқаруға ілтипатпен шақыратын болған. Қыпшақтар 
қытай Юань династиясы императорының және грузин патшасы Давидтың гвардиясы 
құрамында болған. ХҮ ғасырдың орта шенінде қыпшақтар венгриялық король 
Матвей Корвиннің таңдаулы гусарлық атты әскерін құрды (Қабылдинов, 2013:205). 
Екі елге де ортақ болған қыпшақтарымызға қатысты жазылған еңбектерді атасақ: 
С.К. Алымкулова «Кыпчаки в составе тюркских народов (этнополитические аспекты); 
Мехмет Кылдыроглу «Этнополитическая связь киргизов и кипчаков во 2 половине ІХ–
ХҮІ вв.» т.б. С.К. Алымкулова қыпшақтардың көне бөлімдері кезең-кезеңімен бірнеше 
ғасырлар барысында қырғыздардың құрамына еніп отырғанын айтады. Қырғыз 
халқының негізгі этникалық құрамын құрайтын қыпшақтардың рулық бөлімдері: 
торайғыр, кудаке, ак баш, жеті айғыр, ақ қыпшақ, жети уруу, каба, конгур, канглы, 
қанжығалы, қара қыпшақ, кулан қыпшақ, құрама, кочкор, куртка, қызылаяқ, қытай 
қыпшақ, лақай, ногой, сарай, сары (саруу, сары қыпшақ), сақалды, таз, тогуз қыпшақ, 
токмок, токсоба т.б. (Алымкулова, 2014:23); М. Кылдыроглу тарихи деректерге сүйеніп, 
жетіру (жети уруу) қырғыздардың құрамына Алтын Орда құлағаннан кейін кіргендігін 
айтады. Оның мәліметі бойынша: «Қаба этнонимі қазақтарда да бар. Бұл тайпа 
Алтайдан Тянь-Шаньға қарақытай мен моңғолдар заманында көшпенділердің Орталық 
Азияның түкпір-түкпірінен Батысқа қарай жаппай қоныс аударған кезінде ілесіп 
кеткен болу керек (Кылдыроглу, 2002). 

Әдебиетіміздің қайнар бастауында да ұқсас нышандар баршылық. «Көне түркі 
дәуірінен бастау алатын қырғыз әдебиеті қай кезде де қазақ әдебиетімен тығыз 
байланыста дамыды. Әдебиеттің кейбір үлгілерінің екі елде бір мезгілде дамуының 
мысалдары өте көп. Түбіміз бір, тегіміз ортақ болған соң жыр дариясының басында 
тұрған тұлғаларымыз да тағдырлас, ділдес. Біздің Асан Қайғы, Кет Бұға, Алдар 
көсе, Толыбай сыншы сияқты тұлғаларымыз да ортақ. Бұл туралы Б. Кебекованың 
«Кыргыз, казак акындарының чыгармачылык байланышы» атты еңбегінде: «Акындар 
чыгармачылыгындагы байланыш кайсы доордон, качантан баштап түзүлгөндүгү 
жөнүндө так аутуу кыйын. Бирок, ал деле фольклор сыяктуу акындар поэзиясында 
кийин кыргыз, казак элдеринин этногенезисине кирген байыркы уруулардын тарихы 
менен бирге түзүлгөндөй. Албетте, азыр байыркы акындардын атын атоо кыйын. Алар 
эл эсинде сакталбай, унутулуп калган. Айрым Кет Бука (ХІІІ к.), Асан Кайгы (ХҮ) 
сыяктуу акындардын ысмы казак, кыргыз, ногой, каракалпактарда белгилүү. Алардын 
айрым ырлары эл арасында сакталып калган» делінеді (Кебекова, 1985:5). Қазақ-
қырғыз халықтарының көп ғасырлық әдеби-рухани қазыналарын ғылыми назарда 
ұстап, тер төге еңбектеніп, сол ұлы көркем мұраны, алдымен, ұлтымыздың өзіне 

мүшелеп, жіліктеп талдап түсіндіру ісі ХХ ғасырдың 30-40 жылдарынан бастап 
шыңдап қолға алына бастаған еді... Мұндай игілікті істі жолға қойып, таразылап 
талдаудың соны соқпағын салушылар өткен ғасырдағы қазақ әдебиеттану ғылымының 
шоқ жұлдыздары М. Әуезов, Ә.  Марғұлан, С. Сейфуллин, С. Мұқанов, Есмағамбет 
Ысмайылов, Бейсенбай Кенжебаев т.б. да ғұламаларымыз болды. Халил Бапаевтың 
«Қырғыз-қазақ, қазақ-өзбек әдеби байланыстары» (1975), аталып өткен Батма 
Кебекованың «Қырғыз-қазақ фольклорлы байланыстары» (1982), Абдылдан 
Ақматалиевтің «Қырғыз-қазақ ақындық шығармашылығының байланыстары» (1985), 
академик Әбділдажан Ақматалиевтің «Шыңғыс Айтматов және қырғыз-қазақ әдеби 
байланыстары»(1981), «Шыңғыс Айтматовтың және түркі халқының әдебиеті» 
(1988), ілімпаз Болот Акматовтың «(1930)ж - қазақ-қырғыз әдеби байланыстарының 
көптүрлілігі» (2000), «20-шы жылдардағы қазақ-қырғыз әдеби байланысындағы жаңа 
дәуір» (2000), «Мұхтар Әуезов және Ұлы қырғыз жазушылары» (2005). Бұл тізім 
туған-туыстар, бауырлас халықтар арасындағы әдеби байланыстың қаншалықты терең, 
жоғары, кең екендігін толық дәлелдейді (Нұрлан Қалыбаев, http.).

Қазақ әдебиетіндегі зар заман деп аталған дәуірдегі қоғамдық қатынастар көрші 
екі елде қосанжар орныққандықтан осылай болатын жөні де бар. Б. Омарұлы «Қазақ-
қырғыз қасіретнамасы» атты еңбегінде былай дейді: «Зар заман ақындарының 
халқына сөз арнап, ел-жұрттың санасын оятқан тұсы – ХІХ ғасыр. Бұл патша үкіметі 
отаршыларының бұратана деп атаған халықтарды әбден езгіге ұшыратқан кезі. 

Қазақтың жерін талауға түсіріп, тыныш жатқан ауылдардың ойран-ботқасын 
шығарған жасауылдар қырғыздың айылдарына көз жұма қараған жоқ. Жерді алып қана 
қоймай, сананы да бағындыру саясатын ұстанған өктемдік қолшоқпары мынау қырғыз, 
анау қазақ еді деп бөле-жармайтыны тағы белгілі. Қазақтың ауылы мен қырғыздың 
айылының үстінде отаршылдықтың сойылы ойнақ салды. Бүгінгі нәтижесі белгілі» 
(Омарұлы, 1998:5). 

2017 жылы М. Үмбетаевтың «Қазақ-қырғыз халық ақындары» атты оқу құралы 
шықты. Онда қазақ-қырғыз халықтарының ХҮІІІ-ХІХ ғасырларда жасаған ақпа-төкпе 
ақындары өлеңдерінің тақырыбы, мазмұндық-идеялық көркемдік сипаты талданған. 
Мәселен, Сыпыра жырау, Асан қайғыдан басталған дәстүрді бертінде Орынбай, 
Шортанбай, Сүйінбай, Шөже, Жамбыл, Құлмамбет және Қалығұл, Балық, Арыстанбек, 
Жеңіжоқ, Солтобай сынды саңлақтар жалғастырған өлең-толғау, жыр-дастандар 
қарасының өзі өзгелер қызыға, қызғана қарайтын інжу-маржан текті әдеби асыл 
мұралар қатарына жатады. Төкпелік айтыс өнерінде Шөже, Қатаған, Сүйімбай, 
Эсенаман, Майкөт, Қалмырза, Сарба, Жамбыл, Тоқтоғұл, Қалық, Кенен, Осмонқұл, 
Исмаил сияқты ақындар ең үздік болып табылады. Айтыс ақыны Шөже (қырғызша 
Жөжө) Қаржаубайұлы (1808-1895) – арқаға келген қырғыздардың ұрпағы. Кезінде 
Абылай хан екі елдің арасындағы бейбіт келісімді нығайта түсу үшін қырғыздың 
беделді кісілерінің балаларын аманатқа алып, Арқаға қоныстандырды. Арқаға қоныс 
тепкен қырғыздар «жаңа қырғыздар», «бай қырғыздар» деп аталды және уақыт өте келе 
олар қазақтар арасында сіңіп кетіп, Орта жүздің құрамындағы қырғыз руын құрады 
(Махаева, 2007:321). Жалпы, Орта Азия аумағында қазақ, қырғыз, қарақалпақ 
халықтарының жыраулық-жыршылық табиғатының аса арналылығына, асқақ 
арындылығына түрлі саяхатшы жиһангездер, ниет-пиғылы әрқилы білімпаздар 
назар аударып, пікір білдіріп келді. Бірақ көбіне-көп мұндай жұмыстар қазақ-қырғыз 
халықтарының этнографиясы, тарихы, фольклор мұраларына жалпы сипаттама 
хақында жазылды. Ал халық ақындары шығармашылығы, олардың өмірі, өмір сүрген 
кезеңі, білім-білігі жөнінде арнайы, жан-жақты сөз етіле қойған жоқ еді. Мұндай жаңа 
тұрпатты «Қазақ-қырғыз халық ақындары» атты оқу құралында өткен замандардағы 
қазақ пен қырғыз халықтарының импровизаторлық өнері мен шығармашылығының 
өмір шындығына қатыстылығы туралы мәселелер түптей көтеріліп, саралай 
сарапталып, бүгінгі күн талабы деңгейінде жаңаша ой-толғамдар батыл ұсынылған.

Қазақ тарихында Кенесары Қасымовтың ұлт-азаттық күресіне қатысты жазылған 
еңбектер өз алдына бір төбе. Атап айтсақ: А.А. Асеев «Кенесары Касымов и киргизы», 
Ғ. Мұсабек «Кенесары мен Наурызбайдың қырғыз қолында қалуы», З. Қабулдиновтың 
«Тақ мұрасы», Қойгелдиевтың «Жетісудағы Ресей билігі» т.б. шығармалар. Алғашқы 
зерттеулер ішінде «Қазақ сұлтаны К.Қасымовтың бүлігі» деген тақырыппен 
Н. Середаның 1870 ж. «Вестник Европы» журналының бірнеше нөміріне бастырған 

кітабының дерек көзі ретіндегі маңызы зор. Кенесарының ерлікке толы, аяғында 
қасіретке айналған трагедиялы өмір жолын кезінде Алаш ардақтылары да (Ә. Бөкейханов, 
Х. Досмұхамедов т.б.), қазақ аяулылары да (М. Әуезов, С. Мұқанов, І. Жансүгіров, 
Қ. Бекқожин, М.  Хакімжанова т.б.) зерттеген, шығармаларына арқау еткен. Мысалы, 
Х.  Досмұхамедұлының «Кенесары-Наурызбай» атты жыр кітабы 1923 ж. Ташкентте 
шығады. Бұл кітаптың тарихын оқысақ: «Кенесары-Наурызбайды» баспаға берместен 
бұрын бірқатар қырғыз туғандарымыздың оқығандарына көрсетіп, олардың сынына 
салдық, олар жағынан ешбір бөтен сөз болған жоқ. Комментарий жазғанда Шәкәрімнің 
тарихын, Ахмет төре Кенесарыұлының Смирновке «Кенесары мен Сыдық төре» туралы 
жазып берген сөздерін, Жетісу туралы жазылған көп кітаптарды пайдаландық, бұл 
бір. Екінші, М. Тынышбаев, Иманғали Арабайұлынан, Кенесары немересі Әзімхан 
Ахметұлынан тағы басқаларынан алынған мағлұматтарды пайдаландық» делінген. 
Жалпы, даланың суырыпсалма ақын-жыраулары жырға қосқан Кене ханның жарқын 
бейнесі аса бай қазақ поэзиясында ерекше бағаланады. К. Қасымұлы туралы М. Әуезов 
«Хан Кене» пьесасы және өткен ғасырдың 60 жылдарында қазақ тарихи әдебитінің ең 
көп оқылатын туындысына айналған жазушы І. Есенберлиннің «Қаһар» романы өмірге 
келді. С.  Мұқановтың «Қазақтың ХҮІІІ–ХІХ ғасырлардағы әдебиеттің тарихынан 
очерктер» атты біршама көлемді кітабында Сырым, Жанқожа, Бекет сияқты туған 
халқының азаттығы жолында күрескен қайраткерлер қатарында Кенесары хан да бар. 
Соғыс бітіп, идеологиялық әлем қайтадан тар қалыпқа түскен шақта партияның адал 
ұлы саналған С.  Мұқановтың өзінің осындай сарындағы еңбегі «халыққа жат» деп 
танылып, кітап түрмесіне жабылған болатын. М. Әуезов Кенесары тұлғасы мен өткен 
ғасырдың 40 жылдарындағы оқиғалар туралы сонау 20 жылдардағы көзқарастан 
анағұрлым тереңірек, парасатты драмалық туынды мүсіндеп шыққан. М. Әуезовтың 
тарихи шындықты қаншалықты әділ бейнелегенін бірден аңғару қиын емес. 
М. Әуезовтың мәліметі бойынша үкіметтің бұйрығымен Құнанбай старшын күнінде 
Кенесарыны қуа шыққан орыс отрядымен бірге қазақтан кісі алып бірге қуысқан екен... 
Бір араға келгенде Кенесары атынан түсіп намаз оқыпты. Сонда орыс бастықтары 
шабайық дегенде, Құнанбай «намаз уақытында шаппаймыз» деп шапқызбай қойыпты. 
Сол жолда Құнанбай қолымен келе жатқан қазақты жиып алып, Құрғылықтың ішінде 
кеңесіп, Кенесарыны ұстамауға, қас қылмауға келісіпті делінеді (Аңыз адам, 2015:13). 
Т. Дайрабай: «Кенесары ханды дін өкілдері қолдаған. Кенесары ханның он жылға 
ұласқан ұлт-азаттық күресін қолдағандардың бірі Бисары Ботабайұлы (орыс 
деректерінде Ботабаев) болған десем артық айтқандық болмас» дейді 
(Дайрабай, 2013:62). Сондай-ақ тақырыпқа қатысты Қазақ хандығының құрылуының 
550 жылдығына арналған «Кенесары – хан және қолбасшы: мәселелер мен 
ізденістер» атты ғылыми мақалалар жинағына қалам тартқан ғалымдарды атап өтсек: 
З. Қабылдинов «Хан Кенесары – выдающаяся пассионарная личность великой 
степи и вечного еля», Р.Е. Оразов «Кенесары ханның денесі мен бас сүйегін іздеген 
экспедициялар және Кенесары қазасы мұрағат құжаттарында», Ж.К. Таймагамбетов 
«Результаты первой научной экспедиции по поискам останков хана Кенесары в 
Кыргызстане», Т. Жұртбаев «Кеудесі қуыс қалған далам-ай...(қазақтың соңғы ханы 
Кенесары мен 1916 жылғы ұлт-азаттық қозғалыс басшыларының бірі – Кейкі батырдың 
бас сүйектерін іздестіру экспедициясы). З. Қабылдинов «Хан Кенесары – выдающаяся 
пассионарная личность великой степи и вечного еля» атты мақаласында Кенесары хан 
туралы былай дейді: атақты басқарушы өзінің сирек кездесетін қасиетіне, қабілетіне 
орай айналасына әр түрлі этнос өкілдерін топтастыра білді. Көтерісшілердің арасында 
орыстар, башқұрттар, өзбектер, қарақалпақтар, татарлар және поляктар болды. 
Олардың кейбіреулері қазақ ханының ілтипаты мен ерекше сеніміне ие болғанына 
байланысты лауазымы жоғары басқару қызметін атқарып жүрді (Қабылдинов, 2015:57). 
Ж.К.  Таймагамбетов «Результаты первой научной экспедиции по поискам останков 
хана Кенесары в Кыргызстане» мақаласында: «Кенесары Қасымов пен Наурызбай 
батырдың сүйектерінің көмілген жерін іздеуді келешекте жалғастыру қажет, өйткені 
оларға қатысты бірнеше мұрағат мәліметтері бар. Оны тексеру керек. Әзірше 
экспедиция жұмыстарының нәтижелі аяқталуы туралы айтуға ерте. 2006 жылы сүйектері 
табылып, Алматы облысы, Талғар ауданы, Майтөбе деген жерде деген ақпарат күдік 
туғызады» десе, Т. Жұртбаевтың мәліметі бойынша: «Одақтас республикалардың 
тарихына қатысты мұрағат тізімдерінің барлығы қатаң түрде ресми құжаттандырылған, 

яғни дербес бақылауға алынған. Кеңестік саяси науқанның зардабын экспонаттар да 
көрген. Ал басы даудан ашылмаған Кенесарының бас сүйегі де сол қысымға ұшырап, 
сөреден-сөреге ауыстырылған іспетті... Сонымен қатар, соғыс кезінде экспонаттар 
Самарқандқа, Қостанайға, Саратовқа т.б. қалаларға көшірілген. Ол арадан экспонаттар 
толық қайтып оралмаған. Солардың ізіне түсіп, Кенесарының бас сүйегінің Самарқандта 
қалып қоймағандығының анық-қанығына жету үшін де біраз уақыт қажет. Ол туралы 
үзілді-кесілді жауап қайтаруға әлі ерте. А.А.  Асеевтің «Кенесары Қасымов және 
қырғыздар» мақаласында: Қырғыз тайпаларын дау-дамайға тарту, бұл мәселені шешуге 
Ресей әкімшілігінің мүдделі болуы қырғыз ақсүйектерінің өкілдерімен тығыз байланыс 
жасауға жағдай туғызды. Қырғыз ақсүйектерінің өзі де құдіретті күшті солтүстіктегі 
көршінің қамқорлығында болуға тырысып жүрген еді; осы мәселені қозғай отырып, 
манаптар қазақ сұлтанымен күрестегі өз рөлін баса көрсеткен. Қазақ сұлтанының 
өзіне аса қолайсыз жағдайда, мүмкіншілігі шектеулі кезеңде қырғыз тайпаларымен 
дауласуы өзі үшін сөзсіз аса қатерлі қадам болды (Асеев, 2002:85-90). М. Қойгелдиев 
«Жетісудағы Ресей билігі» кітабында: Кене хан әскерімен және ауылдарымен Жетісу 
жеріне келетін болыпты деген сөз Омбы әкімшілігіне 1842 жылы жеткен болатын 
(Қойгелдиев, 2004:26). Мұрат Әбдіровтың «Кенесары көтерілісі және казактар 
басқыншылығы» атты мақаласында: Кенесары Қасымов бастаған қозғалысты басуға 
жергілікті үш казак әскерінің екеуі – Орынбор мен Сібір әскерлері белсенді араласқан. 
Ғ. Мұсабек «Кенесары мен Наурызбайдың қырғыз қолында» мақаласында: зерттеулер 
Ағыбайдың қолды бос қырғыннан, өлімнен құтқарып қалғанын айтады. Төрелерді 
тұтқыннан босатып аламыз деген ойы болғанын жазады. Алайда, қазақ әскерінің екі 
бірдей төресі қолға түскеннен кейін қырғыздар екеуінің де басын алады. Қазақ соңғы 
ханынан солай айрылады. Ал Ағыбай батырдың өзегінде өкініш кетті... (Мұсабек, 
2018:84). Б. Солтоноев «Қызыл қырғыз тарихы» кітабында: «Кенесары ханның басын 
Тастанбектің болат қылышымен алған Орманбек, Суанбек батырлардың інісі Тайсары 
деген кісі деп көрсетеді және сүйегі Қызылсу мен Самсының (Шамшының) ортасындағы 
Борлы (Борду) деген сайдың орта тұсындағы төбеге көмілген»,- дейді (Солтоноев, 
1993:11).

М.Ж. Көпеев «Кенесары көтерілісінің басталуы» мақаласында оның қырғыздарға 
барған себебін, Кенесары жорығының төрт деректі нұсқасын береді. Қырғыздармен 
соңғы соғысында Кенесарының ту тіккен жері – Кекілік сеңгірінен бес шақырымдай 
жоғары Майтөбе деген жер екен. Майтөбені қырғыздар ежелден «Қанды жер» деп 
айтысады екен (Жүсіп, 2009:172). М.Ж. Көпеевтің пікірінше өлтірген жендеттерді 
қасиетті ханның қарғысы атты. Ел мен жерді қорғауға ат салысатын, әрқашанда ханның 
қасынан табылатынбатырлар емес пе?! 1838 жылдың маусым айында көкжал туған 
Кенесарының батырлары: шұбыртпалы Ағыбай, сүйіндік Жанайдар, қыпшақ Иман, 
Басығара, арғын Жеке батыр, табын Жоламан, дулат пен шапырашты Жәуке, Сұраншы, 
байсейіт Бұғыбай, атығай Аңғал және басқалары Ақмола бекінісін атпен шауып 
отаршылар қамалын отқа ораған (Бәкірұлы, 2012:9). Олар туралы жазылған «Қазақтың 
хас батырлары» ғылыми-танымдық энциклопедиялық жинақ, «Жетісу», «Қазақстан 
жолы», «Қазақстан теміржолы», «Қазақ тарихы», «ҚССР ҒА хабарлары» сияқты мерзімді 
басылымдарды т.б. еңбектерді атап өтсе болады.

Бішкекте «Асаба» партиясының ұйғаруымен (ұлт-азаттық көтерілістің 80 
жылдығына, «Манас» эпосының 1000 жылдығына арналған) 1996 жылы «Восстание 
киргизов и казахов в 1916 году» атты кітап шығады. Кітапта Т. Рысқұловтың 
«Восстание туземцев Туркестана в 1916 году»; Г.И. Бройдоның «Материалы к истории 
восстания киргизов в 1919 году» атты еңбектер жазылған. Т. Рысқұловтың мәліметі 
бойынша: қырғыздың байлары мен манаптары өздеріне малдың ең үлкен және жақсы 
табынын, қауымдық-рулық жердің ең құнарлысын, тәуірлеу жайылымдарын иемденіп 
алу мақсатында орыс әкімшілігіне қырғыз бұқарасын қанауға жағдай туғызып 
отырған және сол бай-манаптардан құралған қырғыз әкімшілігімен (болыс, старшин 
және билер) байланыс жасап отыру үшін қырғыз халқының ең кедейленген тобына 
өз үстемдігін жүргізіп отырды. Кедейленген және орта топтары «қара бұқара» деп 
аталды. Г.И. Бройдо «Жетісу облысының қырғыздарын екі тайпа: қарақырғыздар және 
қазақтар құрайды. Алғашқылары Шу өзенінің сол жағында, екіншісі – оң жағында 
тұрады. Тайпалар руларға бөлінеді. Қарақырғыздардың ең бастылары: бөгу, солту, 
сарыбағыш, джатак және т.б. Бұл рулардың басшылары қарақырғыздарда – «Манап», 

ал қазақтарда – «сұлтан». «Манап» атағы мұрагерлік болып табылады. Өлкені өзіне 
бағындырып алғаннан кейін өлкедегі биліктің жүргізетін іс-шараларының бәрі осы 
манаптардың қолынан өтетін. Болыста әкімшілікке бөлуге байланысты манаптың 
атқаратын қызметі өзгере бастады. Алғашында болыс румен сәйкес болды. Кейінгі 
әкімшілікке бөлу руға бөлуге қайшы келді. Болыстық жаңаша бөлу кезінде екі рудың 
бөлімдерін бір әкімшілік бірлікке жасанды түрде енгізді. Мұның өзі болыстағы ұшы-
қиыры жоқ ішкі күреске жол ашты», - дейді (Рысқұлов, 1996:75, 89)

ХХ ғасыр басында қазіргі Қырғызстан, Түркменстан, Тәжікстан, Өзбекстан 
және Қазақстанның Қызылорда, Шымкент, Жамбыл, Алматы облыстары Түркістан 
республикасына қараған еді. Түркістан республикасының астанасы – Ташкент 
болатын.Қазақтың алғашқы ағартушылық институты тұңғыш рет осы Ташкентте 
шаңырақ көтерген еді. Республикадағы осы білім ордасының шәкірттерді қабылдап, 
педагогтық-ұйымдастырушылық жұмысы дұрыс жолға қойылып, аяғынан тік 
тұрып кетуіне қазақ халқының сол тұстағы біртуар ұлдарының – С. Асфендияров, 
О. Жандосов, Х. Досмұхамедов, А. Байтұрсынов, Т. Жүргенов т.б. қоғам қайраткерлері 
мен зиялыларының атқарған еңбегі мен қосқан үлесі орасан зор. 

Сондай-ақ, ХХ ғасырдың басында жазылған М. Дулатовтың «Қазақ қалай қырғыз 
атанған», Е. Бекмахановтың «Казахстан в 20-40 годы ХІХ века», Х. Досмұхамедұлының 
«Қазақ-қырғыз тіліндегі сингармонизм заңы» т.б. еңбектерді ерекше атап өтсе болады. 
Х. Досмұхамедовтің айту бойынша: сингармонизм – түрік тілінің айрықша өзіне біткен 
қасиеті. Түрік тілдерінің көбі /Стамбол түріктері, қазақ-ноғай, сарт, өзбек т.б./ түрік 
емес халықтардың сөзін алғандықтан, жат жұрттарға көп араласқандықтан, осы 
айрықша қасиеттен айрылып қалып отыр. Осы күндерде қазақ-қырғыз секілді шет 
жұрттармен жарысып араласпай, нағыз түріктікті сақтаған елдердің тілдерінде ғана 
сингармонизм заңы өзгерместен қалып отыр. Қазақ-қырғыз тіліндегі жалғаулардың 
жалғасқан түбірімен ұйқасып, әндесіп сөйленетіндігі анық. Қазақ-қырғыз тілінде 
сингармонизм заңымен байланысқан заңдылық бар (Досмұхамедұлы, 1924:2,4,20). 
М. Дулатов қазақтың қалай қырғыз атанғанын былай түсіндіреді: «Орыстың ұғымында 
«қырғыз» деген сөздің өзі «жау, шабағыншыл» мағынасында орнап қалған. Ал, 
қырғыздан кейін әрі көп, әрі орысқа бағынбай өз алдына отырған... қазақты да 
қырғыздай жек көріп, сөгіс орнына қырғыз (киргиз) деп атаған. Одан басқа тағы бір 
себебі болған. Алғаш Сібірді мекен еткен орыстар, Сібірді алушының бастығы Ермак, 
оған ергендері, оның тұқымы – бәрі казак еді. Сондықтан, оларға өздерін де казак, 
қазақты да казак деу қапелімде ыңғайсыздық келтіретін болған. Үнемі «қай қазақ» 
деп айырып отыру қажет бола берген. Міне, сонан бері қазақты қырғызбен шатастыру, 
қырғызды да, қазақты да қырғыз деп атау басталды» (Дулатов, 1923: 3).

ХХ ғасырдың басындағы ресми емес қазақ мерзімді баспасөзінің қалыптасуы да 
жалпы азаттық қозғалыспен тығыз байланысты. Ә. Бөкейханов пен оның серіктестері 
(1905 жылдан 1917 жылдың жазына дейін) ең алдымен халқымызды саяси тұрғыдан 
ояту және сол арқылы қалың бұқара арасында отаршылдыққа қарсы хал-
ахуал қалыптастыруға көп күш салды. М. Дулатовтың  «Оян, қазақ» (1909 ж.), 
А. Байтұрсыновтың «Масасы» (1911), 1911 және 1913 жылдардан шыға бастаған 
«Айқап» журналы мен «Қазақ» газеті, 1917 жылы шілдеде қазақтың тұңғыш ұлттық-
демократиялық «Алаш» партиясының құрылуы отаршылдыққа қарсы саяси күрестің 
жарқын көрінісі болды. Осы бағыттағы күрестің басты мақсат-міндеттері «Қазақ» 
газетінің 1917 жылғы 21-қарашадағы санында жарияланған «Алаш» 
партиясыбағдарламасының жобасында» айқындалды (Нұрпейісов, 2006:59). 
Түркістан мен Қырғызстан халқының қырғыздар тұратын жағындағы буржуазиялық-
ұлттық либералдық интеллигенцияның алдыңғы қатарлы неғұрлым білімді топтары 
Ә. Бөкейханов, М. Дулатов, А. Байтұрсынов, М. Шоқай және т.б. басқарып отырған 
«Айқап» немесе «Қазақ» және т.б. сияқты сол кезде жарияланып тұрған бірқатар 
газет-журналдардың төңірегіне біріккен болатын. Алғашында бұл алдыңғы қатарлы 
интеллигенцияның басшылары конституциялық-демократиялық (кадеттік) партияның 
қатарында болған. Кейіннен қырғыздар арасындағы бұл ұлттық интеллигенция 
февраль революциясы кезінде ұлттық-саяси дамуды және саналы ұлттық сезімді оятуды 
көздеген «Алаш» ұлттық-саяси ұйымына айналды (Рысқұлов, 1996:78.) «Қазақ» газеті 
жаңа құрылған «Алаш» партиясының орталық баспа үніне айналды (Қойгелдиев, 
1990: 10). 

Осылай ХХ ғасыр басында өрбіген азаттық қозғалыс барысында қазақ және қырғыз 
ұлттық саяси элита өкілдері арасында өзара тығыз байланыс орнады. Мысалы, Екінші 
Мемлекеттік думаға қазақ-қырғыз атынан М. Тынышбаев депутат болып сайланды 
(Махаева, 2007:325). 1913 жылдың ақпанында Орынбор қаласында Алаш қозғалысының 
қайраткерлері А. Байтұрсынов, Ә. Бөкейханов және М. Дулатовтың жетекшілік етуімен 
жарық көріп, қазақ халқының сол тұстағы жалпыұлттық мәселелерін көтерген «Қазақ» 
газеті қырғыздар арасында да танымал басылымға айналды. 1914 жылғы № 58 «Қазақ» 
газетіндегі мәлімет бойынша: «Он шақты облыста бөлініп, бытырап жүрген қазақ 
баласының бір көп жері Жетісу облысы деп айтуға болады. Жетісу облысындағы 
бес уезд: Алматы, Қапал, Лепсі, Жаркент, Пішкек және Піржевалда бір миллиондай 
қырғыз-қазақ бар. Піржевал уезіне қараған 20-дан аса болыс елдің бәрі де қырғыз. 
Пішкек уезіне қараған 25 болыс шамалы елдің жартысы қырғыз, жартысы қазақ». 

«Қазақ» газетінде М. Тынышбаев Уақытша үкіметтің комиссары қызметінде жүріп 
Жетісу трагедиясының ауқымын, оның бүкіл халықтық мәнін көрсететін мақалалар 
мен түрлі хабарларды үзбей жариялап тұрады. Бұл материалдардың кезінде қырғыз 
бен қазақ босқындары мәселесіне барлық қазақ қоғамының, әсіресе ұлт зиялыларының 
назарын аударуда атқарған рөлі аса үлкен еді. Ол: «Алаштың азаматы! Тағы да 
құлақтарыңызға саламыз: қырғыз-қазақ бауырларыңызды ұмытпа!» деп жазған болатын 
(Қазақ, 1917).

1916 жылғы жазалаудан қашып босқан, жоқтық пен аштықтан қырылған қазақ-
қырғыз халықтарына Міржақып Дулатов та жанын сала көмектеседі. Петропавл 
қаласында ол босқындарға көмектесу үшін жәрдем қорын ұйымдастырады. «Бұл 
бейшара бауырларымызды ескеру, өлімнен, қырғыннан құтқару – алаш азаматының 
адамшылық борышы», - деп жаза отырып, ол іске өзі бас болады. «Сондықтан сақтаулы 
мың дана «Оян, қазақ» ақшасын әлгі босқында жүрген жетім-жесірлердің пайдасына 
бағыштадым», - жазуы соның дәлелі. 1905 жылғы орыс революциясынан қуат алған 
М. Дулатовтың философиялық, публицистикалық мәнердегі азаматтық өлеңдері қазақ 
жастарын революциялық рухта тәрбиелеудің шын мәніндегі таптырмас мектебі болды. 
С. Сейфуллин, М. Жұмабаев, Б. Майлин, М. Әуезов, С. Мұқанов т.б. сияқты жаңа толқын 
осы идея нәрінен өсті. Міржақып дәстүрінің жасампаз тағлымы кеңес дәуіріндегі осы 
жаңа толқын шығармаларынан да көрінеді. М. Дулатов дәстүрінің қазақ әдебиеті 
шеңберінен де асып татар, өзбек, қырғыз, башқұрт әдебиеттерінің классиктері 
Г. Ибрагимов, Фитрат, Молда Қылыш, Ишанғали Арабаев, С. Құдаш творчествосына да 
әсер еткендігін атап кету үлкен парызымыз болып табылады»,- дейді Марат Әбсеметов 
кітапқа түсініктер бергенде (Дулатов, 1923: 361). «Қазақ» газетін насихаттауға және 
оны шығаруға деп қаржы жинастыру ісіне Сталиндік жазалаудың құрбаны болған 
И. Арабаев та белсене араласты. И. Арабаев (1870-1933) – тұңғыш қырғыз әліппесінің 
авторы, ағартушы ғалым. Ол Уфадағы «Ғалия» медресесінде қазақ әдебиеті классиктері 
М. Жұмабаев, Б. Майлин сияқты бір топ қазақ жастарымен бірге оқыған. Пржевальск 
уездік қырғыз комитетінің төрағасы болған. А. Байтұрсыновпен тығыз байланыс 
орнатқан ол оның ықпалымен «Қазақ» газеті авторларының біріне айналып, газетке 
«Қырғыз» деген бүркеншік атпен мақалалар жариялап тұрды. Осылай босқын 
қырғыздарға көмек ұйымдастыру барысында елеулі оқиға болған фактілердің бірі – 
«Қазақ» газеті бетінде И. Арабаевтың қазақ еліне үндеуінің жариялануы еді. 

Жалпы, Алаш Республикасы бір қазақтың емес, қазақ пен қырғыздың біртуар 
мемлекеті болып құрылды. Мысалға, Н.Ч. деген автор Орынбор казак әскерінің 
«Оренбургскій казачій въестник» газетінде (10.01.1918 г., № 7) жариялаған «Автономия 
Казакыстана» атты мақаласында былай деп жазады: «Қазақтар қайсақ және қара-қырғыз 
болып бөлінеді, бірақ «Алаш» атауы оларды бір ұлтқа біріктіреді (біздің «Қасиетті 
Русь» сияқты). Бұл сөз сондай-ақ бүкіл қазақты жаудан қорғауға шақыратын қасиетті 
үндеу болып табылады» («Алаш» қозғалысы, 2017:16). «Алаш» – «Қазақстан» дегенмен 
салыстырғанда қазақтардың өзімен қатар, оған туыс қара-қырғызды да қамтитын 
әлдеқайда кең түсінік, - деп жазды Мұстафа Шоқай.

М. Қойгелдиевтің «Алаш қозғалысына» арнайы қалам тартқан кітабында былай 
делінген: «1917 жылы 21-26 шілде күндері Орынбор қаласында І жалпықазақ съезі 
өтеді. Съезде Жетісу облысындағы жағдай дербес мәселе ретінде қаралып, съезд, 
біріншіден, соғыс және ішкі істер министрлігіне жеделхат жолдап: Жетісудағы қазақ-
қырғызды атып, жаншып жатқан мұжықтардың һәм соғыстан қайтқан солдаттың 

қолынан қару-жарағын сыпырып алып, халықты зорлықтан қорғауларын талап етеді. 
Сондай-ақ съезд, екіншіден, «Жетісу облысындағы ашаршылықтан қырылып жатқан 
қазақ-қырғыздарға Алаш баласы жәрдем беруін» өтінеді (Қойгелдиев, 2008:372, 445)... 
Түркістан автономиясын жариялаған мұсылмандар съезінен соң көп ұзамай Орынбор 
қаласында ІІ жалпықазақ съезі өз жұмысын бастады. Оған Сырдария және Жетісу 
облыстарынан да өкілдер шақырылып, олардың арасында М. Шоқай, С. Аманжолов, 
Б. Мәмбетов, И. Арабаев, Ж. Солтоноев сияқты және басқа қазақ, қырғыз қайраткерлері 
бар еді. 

Демек «Тарыдай шашылып, түрлі тарихи құбылыстың салдарынан Ресей 
империясының отарлығына тап болған түркі халықтарын (қазақ, қырғыз, қарақалпақ, 
татар, башқұрт және т.б.) біріктіріп, біріккен түркі мемлекетін, Тұран империясын қайта 
құру Алаш идеясының, Алаш республикасының көздеген түпкілікті мақсаты болып 
шығады. Кейін келе бұл мақсатты М. Шоқай Францияда эмиграцияда жүріп «Ұлы 
Түркістан» идеясы ретінде насихаттады. «Алаш» қозғалысы мен Алаш республикасы 
басшыларының осындай мақсат-мүддені көздегенін басқа да тарихи жәдігерлер 
растайды» делінген «Алаш» қозғалысы: тарих және қазіргі заман: библиографиялық 
көрсеткіштің алғы сөзінде («Алаш» қозғалысы, 2017:18).

Бүгінгі қазақ-қырғыз диаспорасына қатысты еңбектерді атап өтсек: К.И. Қобландин 
«Об этнографическом составе казахов Кыргызстана», Б.К. Қалшабаева «Орталық 
Азия қазақтары», З. Қабылдинов «Қырғыздар» т.б. З. Қабылдиновтың мәліметі 
бойынша: Абылай ханның билігі тұсында Көкшетау өлкесіне екі қырғыз болысы қоныс 
аударды. 1926 жылғы санақ бойынша Қазақстанда 10 мыңға таяу қырғыз болған. Олар 
негізінен Оңтүстік Қазақстанды мекен еткен. Қазақстандық қырғыздардың жартысы 
дерлік Жамбыл облысында тұрады (Қабылдинов, 2008:91-92). Б.К. Қалшабаева 
Қырғызстандағы қазақтардың этномәдени ерешелгіне тоқталады. Оның мәліметі 
бойынша, қазақтардың қырғыз халқымен еншілес орналасып, ежелден келе жатқан 
ата қонысын мекен етсе (Шу, Талас), енді бір тобы халқымыздың басқа түскен тарихи 
зобалаңдермен байланысты қоныс тепкен. Арғындардың қаракесек руының көпшілігі 
Қырғызстанға ашаршылық кезеңінде келген.

Қорытынды. Осы зерттеулердің бірқатары қазіргі кезеңде қазақ-қырғыз қарым-
қатынасының бүкіл кешенін зерттеу, оның ғылыми маңыздылығын, өзектілігін 
растайды. Қазақ-қырғыз қарым-қатынастары тарихнамасының қалыптасуы 
маңызды мәселе болып табылады, себебі тарихтан белгілі Орта Азия халықтарының 
тарихнамасының өзекті мәселелері бір-бірімен өзара тығыз байланысты, сондықтан 
бауырлас қырғыз бен қазақты бір-бірінен бөлек зерттеу мүмкін емес екені түсінікті де. 

